
   Утас çул çинче, тусан айĕнче

Тупрăм пĕринче пит илемлĕ чул.

Пултăр терĕм-çке кăкăрăм çинче.

Ахах терĕм пуль, мерчен терĕм пуль...

— Ахах мар иккен, мерчен мар иккен,

Ахаль çеç хитре хытă чул иккен.



Пĕр кĕтмен çĕртен, шыраман чухнех

Тĕлпулу санпа мĕншĕн пулчĕ-ши?

Ытарми хитре шурăмпуç пекех

Пĕр мана валли килтĕн терĕм-ши?

Чунăм терĕм пуль, тусăм терĕм пуль,

Маншăн пирĕшти пулăн терĕм пуль.



Сивĕ чул çинче ӳсеймест чечек.

Çумăр айĕнче типеймест куççуль.

Ман чĕрем сана ĕненмест текех.

Сăлтавне хăвах эс чухлатăн пуль.

Ахах мар иккен... Мерчен мар иккен,

Маншăн пирĕшти пулас çук иккен...

  